
HITZAURREA 

Dokumentu honen helburua da Zumaiako Emakumeon*  Etxea zerbitzu publiko eta 

komunitarioaren funtzionamendua arautzea. Proiektu estrategikoa da Zumaiako herriarentzat. 

Emakumeon* Etxearen helburuak dira emakume guztientzat elkartzeko erreferentziazko leku bat 

izatea, bizitzako arlo guztietan, emakume eta gizonen arteko berdintasun erreala eta eraginkorra 

xede duten politika, programa eta proiektuetan eragin eta parte har dezaten, emakumeon* 

ahalduntzea bultzatzea eta emakumeon* kontrako indarkeriaren prebentziorako, detekziorako, 

deribaziorako eta osatzeko gaitasun handiko ekipamendua izatea. 

Helburu horiek lortzeko espazio dinamikoa eta irekia sortuko du, eta bertan, elkartuko dira 

Zumaiako emakume elkarteak zein norbanakoak eta mugimendu feminista. Guztientzat izango 

da espazio anitza, plurala, segurua eta askatasunekoa: ikasteko, prestakuntza eta informazioa 

jasotzeko baliatuko dena; jabekuntza sareak sortzeko; emakumeen* ahalduntzea, partaidetza eta 

presentzia sustatzeko; ikuspegi feministatik eztabaida eta gogoeta pizteko; indarkeria matxistarik 

gabeko elkarbizitza sustatzeko, era askotako aholkularitza jasotzeko: juridikoa, lan 

munduratzekoa, erregulartasun administratiboa, sexuala. 

Egiteko forma bereziak ditu, eta ez da “asistentziazko” baliabide bat. Emakumeon* Etxeak hiru 

kontzepturen arteko oreka bilatu nahi du: PREBENTZIOA-ARRETA-ALDARRIKAPENA. 

Dokumentuan, * ikurra erabiltzen da beste identitateak barne daudela adierazteko. 

I. KAPITULUA: DEFINIZIOA, HELBURUAK ETA EZAUGARRIAK 

1. artikulua: Definizioa 

Emakumeon* Etxea Zumaiako Udalak eta Zumaiako Emakumeon* Etxea elkarteak elkarrekin 

kudeatutako zerbitzu publiko-komunitarioa  da, non mugimendu feministaren 

aldarrikapenaren bidez, emakumeentzako* espazio propio baten beharrari erantzuteko sortu 

zen, 2018an (orduan egin zen zerbitzuaren definizioa). 

2. artikulua: Helburuak 

a. Emakumeon* ahalduntzea eta parte-hartze soziopolitikoa 

b. Emakumeen eta gizonen arteko berdintasuna 

c. Gune irekia izatea: norbanako nahiz berdintasunaren aldeko talde eta elkarteentzako 

topagune izatea. 

 

3. artikulua: ezaugarriak 

Helburu horiek betetzeko, espazio dinamikoa eta irekia sortuko dugu, eta bertan elkartuko dira 

Zumaiako elkarteak zein norbanakoak. Guztientzat izango da espazio anitza, plurala eta 

askatasunekoa: ikasteko, prestakuntza eta informazioa jasotzeko baliatuko dena; jabekuntza 

sareak sortzeko, emakumeon ahalduntzea, partaidetza eta presentzia sustatzeko, ikuspegi 



 

                                                               
                                                             

feministatik eztabaida eta gogoeta pizteko; indarkeria matxistarik gabeko elkarbizitza sustatzeko, 

era askotako aholkularitza jasotzeko: juridikoa, lan munduratzekoa, erregulartasun 

administratiboa, sexuala... 

II. KAPITULUA: PRINTZIPIOAK ETA JARDUERA ILDOAK 

4. artikulua: printzipioak 

Zumaiako Emakumeon* Etxeak dituen printzipioak honakoak dira: eraldatzailea, 

abangoardiakoa, anitza, berritzailea, hezigarria, solidarioa, alderdikeriarik gabea, parte-

hartzailea, independentea, eragilea, autonomoa, bizia, laikoa, zabala eta berezia. 

5. artikulua: jarduera ildoak 

a. Emakumeen* parte-hartzea eta elkartegintza sustatzea, bizitzako arlo guztietan, 

norbanako jabekuntzatik kolektibora. 

b. Eraldaketa soziala eta feminista lortzeko jarduera estrategikoak bultzatzea. 

c. Emakume talde eta elkarte anitzen arteko elkarlana sustatzea. 

d. Emakumeen bizi baldintzak ez ezik, gizartean duten presentzia hobetzearen alde lan 

egitea. 

e. Berdintasunaren inguruko prestakuntza, sentsibilizazioa eta informazioa sustatzea. 

f. Berdintasun alorreko ikerkuntza, berrikuntza eta ikuspuntu berriak sortzearen alde 

egitea. 

III. KAPITULUA: ESPAZIOEN BANAKETA ETA ERABILERA 

6. artikulua: erabiltzaileak 

Edozein elkarte, kolektibo, entitate edo emakumek* erabil ahal izango du Etxea, betiere helburu 

nagusia baden BERDINTASUNA sustatzea edo lortzea eta Etxearen printzipioei jarraitzen 

badie. 

Etxearen erabiltzaileak EMAKUMEAK* izango dira eta etxean antolatutako “saio irekietan” 

onartuko dira bakarrik gizonak, ulertzen dugulako sentsibilizazio lanerako baliagarria izango 

dela, kontuan izanda Etxearen helburu nagusitako bat dela gizarte berdinzalea lortzea.  

7. artikulua: Espazioen deskribapena 

Zumaiako Emakumeon* Etxea lokala San Telmo kalea 19n dago. Martxoaren 8a plazan du sarrera 

nagusia.  

7.1. Espazioak: 

Harrera gunea: Dinamizatzaileak lan egiteko bulegoa izango da. Lehenengo harrera egiteko tokia 

izango da. 



 

                                                               
                                                             

 Areto nagusia: ikastaro, hitzaldi eta ikuskizunetarako izango da. Erabilera anitzeko gela. 

 Biltegi 1: Elkartearen materiala, Etxeko baliabideak eta tailer desberdinetako materiala bertan 

jasoko da. 

 Biltegi 2: Elkarte eta talde desberdinek materiala gordetzeko lekua izango da. Bertan, internet 

zerbitzua ordenagaluarekin eskainiko da. 

 Aholkularitza gela (goian): emango diren aholkularitza eta zerbitzuak eskaintzeko leku goxo 

eta diskretua izango da. Halere, bestelako erabileretarako ere baliagarria izango da. 

 Tailer gela (goian): formatu txikiko tailerrrak eta ikastaroak egiteko erabiliko da eta elkarte 

desberdinentzako bilera gela ere izango da. 

 Sukaldea: tailerrak egiteko eta bestelakoak egiteko oso baliagarria izango da.  

 Igogailua: honek egiten du irisgarritasuna bermatzea. Giltzaren bitartez kudeatuko da. 

 

 

7.2. Aforoak: 

Etxeak dituen espazioen aforoak honakoak dira: 

 Harreran: 4 pertsona 

 Biltegi 1: 0.13 pertsona 

 Biltegi 2: 0.35 pertsona 

 Eskailerak: 5 pertsona 

 Komuna: 3 pertsona 

 Garbiketa biltegia: 0.08 pertsona 

 Sukalde aurreko tailerra: 13 pertsona 

 Banaketa (Pasilua): 14 pertsona 

 Gela erabilera anitza: 28 lagun 

 Goiko eskaileretan: 13 pertsona 

 Sarreran 6 pertsona 

 Bulegoan: 7 pertsona 

 Bilera gelan: 12 pertsona 

 

7.3. Garbiketa: 

Etxearen garbiketa orokorra Udalaren ardura izango da sukaldeko tresneria izan ezik. 

IV. KAPITULUA: ANTOLAKETA ETA KUDEAKETA 

8. artikulua: kudeaketa mota 

Zumaiako Emakumeon* Etxea elkarteak Udalarekin batera kudeatuko du Etxea. Nolanahi ere, 

kudeaketa eredu modura egokitzat jo da KOGESTIO sistema erabiltzea, Etxearen definizioan 

jaso zen bezala. Sistema horren baitan, Udalak Emakumeon* Etxeko elkartearekin hitzarmena 

sinatuko du urtero. 



 

                                                               
                                                             

9. artikulua: Etxearen funtzionamendu organoak 

 

9.1. Kogestio organoa 

 

9.1.1.  Kideak: 

Kogestio organoaren kideak Berdintasun zinegotzia, Elkarteko bi ordezkari, Berdintasun Foroko 

ordezkari bat, Elkartearen dinamizatzailea eta Udal Berdintasun teknikaria izango dira. 

9.1.2. Funtzionamendua: 

Erabakiak kontsentsuaren bitartez hartuko dira. Muturreko kasuetan, botoaren bitartez egingo 

litzateke, eta kide guztiek izango dituzte ahotsa eta botoa, Elkartearen dinamizatzaileak izan 

ezik, ahotsa bakarrik izango duela. Baliozko bilerak izateko gutxieneko Quoruma honakoa 

izango da: Elkarteko ordekari batek, Etxeko dinamizatzaileak, Berdintasun zinegotziak eta 

Berdintasun Teknikariak parte hartzen badute bileran. 

 

9.1.3.  Eginkizunak: 

●  Urteko plangintza osatu. 

●  Etxearen egutegia eta ordutegia adostu eta onartu. 

●  Emakumeon* Etxearentzat ezarritako irizpideak betetzen ari diren aztertu, Etxearen 

funtzionamendu egokirako. 

●  Emakumeon* Etxearen hitzarmenak aztertu, ezagutzera eman eta jarraipena egin. 

● Emakume elkarteek, taldeek edo norbanakoek  eginiko eskaerak aztertu eta onartu. 

● Bertan, eskainitako ekintza eta zerbitzuen antolaketa adostu eta horien funtzionamendua 

ebaluatu. 

● Emakumeon* Etxearen jarduerak dagokion diru iturria izateko lan egin. 

● Estrategikoak diren lan ildoen garapena proposatu. 

● Deialdia dinamizatzaileak egingo du, gutxienez hiru egun lehenago, eta Elkarteak eta 

Udalak proposatutako gaiak sartuko ditu. Akta ere dinamizatzaileak jasoko du. 

● Erabakiak denok adostuta hartuko dira. 

9.1.4. Biltzeko maiztasuna: 

Urtean 4 aldiz bilduko da udala eta talde eragilea. Beharra baldin badago gai jakin bati heltzeko 

ez ohiko kogestio bilera deituko da. Deialdia dinamizatzaileak egingo du (kogestio organoaren 

kideon ekarpenekin) eta gutxienez 2 egun lehenago bidaliko du. 

9.2. Koordinazio mahaia 

 

9.2.1. Kideak: 

 



 

                                                               
                                                             

koordinazio mahaian, parte hartuko dute honakoek: elkarteko ordezkari batek, 

dinamizatzaileak eta Udaleko Berdintasun teknikariak. 

 

9.2.2. Helburuak: 

 

Bi erakunderen artean, KOORDINAZIO MAHAIA osatuko da, kudeaketaren 

eraginkortasuna eta jarraipena errazteko.  

9.2.3. Funtzionamendua: 

 

Astero egingo dute bilera. 

 

9.3. Zumaiako Emakumeon* Etxea elkartea 

 

9.3.1. Kideak: 

 

Elkartearen kideak izango dira Emakumeon* Etxeko bazkideak. 

9.3.2.  Helburuak: 

 Zumaiako Emakumeon* Etxearen kudeaketa orokorra Udalarekin batera egin 

 Udalarekin batera eginiko kudeaketa hori KOGESTIO SISTEMA ereduaren bitartez egin 

 Parte-hartze bidezko kudeaketa lortu, bazkide diren emakumeei irekita. 

 Emakumeen ahalduntze prozesuak sustatu edo erraztu, ekintza feministen bitartez. 

 Udalerriko Berdintasun politiketan eragin. 

 Berdintasun Foroan parte hartu. 

 Aliantzak eta sare feministak eraiki. 

9.3.3. Talde eragilea:  

Elkartearen funtzionamendua eta Etxearen kudeaketaz arduratuko da. Elkarteko bazkide batzuek 

osatuko dute. Bazkide asanbladan prestatu eta bertan hartutako erabakien jarraipena eta 

kudeaketaz arduratuko da. Horrez gain, helburuen betetze, komunikazioa landu, programazioa 

zehaztu… 

9.3.4. Elkartearen Asanblada: 

9.3.4.1. Kideak:  

Elkarteko bazkideek hartuko dute parte. 

9.3.4.2. Eginkizunak: 

Asanblada izango da elkartearen erabakimen ahalmen nagusia izango duen organoa. 

9.3.4.3.  Helburuak: 



 

                                                               
                                                             

 Urteko plangintza onartu 

 Helburuen jarraipena egin 

 Aldaketak proposatu, ekarpenak egin 

 Lan batzordeen lana dinamizatu eta erraztu (sortuz gero) 

 Elkartearen ordezkaria izan 

9.3.4.4. Funtzionamendua:  

Beharraren arabera bilduko da elkartearen bazkide asanblada. Gutxienez, urte hasieran behin 

eta beharraren arabera egingo dira gainontzeko deialdiak. 

9.4.  Lan batzordeak 

9.4.1. Kideak: 

Lan batzordeetako kideak izango dira gai baten inguruan hausnartzeko eta lan egiteko elkartzen 

diren emakumeak, era iraunkorrean. 

9.4.2. Funtzionamendua: 

Taldeak erabakitzen duena. 

10. artikulua: Etxeko dinamizatzailea: 

Elkarteak Emakumeon* Etxerako dinamizatzailea kontratatuko du. 

10.1. Eginkizunak: 

 Etxearen zuzeneko arreta. 

 Ekintzen programazioa kudeatu, eta formatzaileekin hartu-emana bermatu. 

 Etxearen urteko memoria eta Udalarekin sinatutako hitzarmenaren zuriketa egin. 

 Etxearen espazioa eskatzen dutenekin bitartekari lanak egin. 

 Bazkideei informazioa bidali ( Etxearenak eta berdintasun arlokoak). 

 Dirulaguntzen proiektuak, memoriak eta finantza txostenak egin 

 Beste batzuk, Etxearen beharren arabera: kartelak egin, helbide elektronikoa kudeatu, 

Etxeko sare sozialak kudeatu, datuen jasoketa, hitzorduak kudeatu... 

V. KAPITULUA: ERABILTZAILEEN ESKUBIDEAK ETA BETEBEHARRAK 

11. artikulua: eskubideak eta betebeharrak 

 

 Etxeko espazio desberdinak erabiltzeko eskubidea, aurretik adostutako ordutegiaren 

eta daten arabera. 

 Elkarte edo talde batek eskatzen badu Etxearen erabilera edozein ekintza 

antolatzeko, arduradun bat izendatu beharko du, kudeaketa organoen aurrean 

erantzule izateko. 



 

                                                               
                                                             

 Etxeko erabiltzaileek onartu behar dute honako araubidea dela Etxearen 

funtzionamendurako araudirik nagusia. 

 Erabiltzaile guztiek kontuan izan beharko dituzte elkarbizitzarako arauak, eta Etxea 

ondo zaintzera behartuta daude. Nahi gabe, zerbait puskatuz edo hondatuz  gero 

dinamizatzaileari komunikatu beharko diote. 

 Erabiltzaile guztiek Etxearen erabilera egokia egin beharko dute. 

 Etxean bertan dagoen materiala ezingo da atera bertatik, aurretik baimena eskatzen 

ez bada. 

 VI. KAPITULUA: HIZKUNTZAREN ERABILERA ETXEAN 

12. artikulua: hizkuntzaren erabilera 

Une oro, erabiltzaileen beharretara egokituko da etxearen dinamika, eta euskara lehenestuko 

da. 

 VII. KAPITULUA: ANTOLATUTAKO EKINTZA MOTAK 

13. artikulua: ekintza eta tailerren nolakotasuna 

Ekintzak eta tailerrak doakoak izango dira, irabazi asmorik gabeko jarduerak antolatuko direlako. 

Ekintza batengatik kuota bat jartzen bada, Udalak finantzatzen ez duen gastuarengatik izan 

beharko da, eta jasotako dirua ekintza hori finantzatzeko izan beharko da, eta ez onurik izateko.  

Antolatzen diren ekintzetan plaza mugatuak baldin badaude elkarteko bazkideek izango dute 

lehentasuna eta gainontzekoen artean zozketa egingo da.   

AZKEN XEDAPENAK 

Azken xedapenetako lehena 

Araudi honetan aurreikusi  edo jaso ez den guztian, Toki Araubidearen Oinarriak arautzen dituen 

apirilaren 2ko 7/1985 Legean eta Erreglamendu xedapenei buruzko testu bategina onartu zuen 

apirilaren 18ko 781/1986 Legegintzako Errege Dekretuan, euskadiko Toki erakundeei buruzko 

apirilaren 7ko 2/2016 Legean eta haren Administrazio Araubide Juridikoaren eta Administrazio 

Prozedura Erkidearen 39/2015 Legean xedatutakoa aplikatuko da eta, osagarri gisa, 

administrazio zuzenbideko gainerako arauak aplikatuko dira, eta, halakorik ezean, zuzenbide 

pribatuko arauak. 

Azken xedapenetako bigarrena 

Erreglamendu hau indarrean jarriko da testu osoa Gipuzkoako aldizkari Ofizialean argitaratu 

ondoren, eta Toki Araubidearen Oinarriak arautzen dituen apirilaren 2ko 7/1985 Legearen 65.2 

artikuluan aurreikusitako epea igaro ondoren, bertako 70.2 artikuluan xedatutakoa igorrita. 


